
Яков Гаврилович Ухсай-ячĕпе кăна мар, пĕтĕм чунĕпе чăн-чăн халăх поэчĕ. Унăн пултарулăхĕ, тăван çĕртен сĕткен илсе, хăватлăран та хăватлăрах уссе пырать. Ухсай тăван çĕре юратать, пуринчен ытла çĕрĕçĕпе пурăнакан çынсем çинчен çырать. Поэт сасси-тăван çĕр сасси. Ухсайăн геройĕсем-ĕçчен çынсем, ăслă та хаваслă çынсем.
Аркадий Ĕçхĕл

Яков Ухсай – талантливый, самобытный художник, отлично знающий жизнь, людей слагающий гимн земле, в которую влюблен, и понимающий, почему про эту землю «стоит говорить».                              
                                                 Виктор Тельпугов

Ухсаевские стихи и поэмы – это биография самого поэта и его поколения. Его сонеты покоряют и глубиной мысли, и полнотой раздумий о будущем, о любви к родине.
                                                    
                                                     Борис Бассаргин

Нумай нациллĕ совет литератури тÿпинчи çутăран та çутă çăлтăрсенчен пĕри вăл-Ухсай, унăн йăлтăр çути инçетрен курăнать.
Леонид Соболев

Кÿртĕм

I. Тĕллевсемпе пăхса тухмалли ыйтусем
     Пирĕн ĕçĕн тĕллевĕсем çакăн пек:

1) Ухсай пурнăçне çĕр ĕçепе çыхăнтарнине тупса палăртасси: вăл, чăнах та, хресчен поэчĕ пулнине  хайлавĕсемпе çирĕплетсе парасси;

2) поэт хура тăпрана, çăкăра хакласа çырнă тĕслĕхсем  тупасси;

      Лартнă тĕллеве пурнăçлама хамăр ума çакăн пек ыйтусем, пăхса тухмалли ĕçсем кăларса тăратрăмăр:

 Тăпра поэчĕ пулни

   а) пурнăç çулĕ çинче;

   б хайлавсенче;
                                    II.Меслетсемпе курăмлăх хатĕрĕсем.

      Хамăр ума кăларса тăратнă тĕллевсемпе ыйтусене татса пама çак меслетсемпе усă куртăмăр:

  - шырав,   вулав,    тĕпчев,   çирĕплетÿ,  çыру, пĕтĕмлетÿ,   хаклав.

            Ĕçе пурнăçлама çак курăмлăх хатĕрĕсемпе усă куртăмăр:

  - компьютер,

  - фотосем,

  - таблицăсем (хамăр туни),

  - авторăн тĕрлĕ кĕнекисем, сăввисен пуххисем,

  - вĕренÿ кĕнекисем,

Тĕпчев ĕçĕн актуаллăхĕ

Ĕç вăл-пурнăç тыткăчи, унăн  вăй-хăвачĕ. Этем чи малтанах ĕçпе илемлĕ. Тăван халăх мĕн чухлĕ тăрăшарах ĕçлет, унăн чунĕ çавăн чухлĕ савăнать. Чăваш хушшинче ĕçсĕр çапкаланса çурекен хисепсĕр. Ахаль мар ĕнтĕ ĕçри хастарлăх çинчен, ĕç илемĕпе телейĕ çинчен, халăхăн чун-чĕри ĕçре çирĕпленни çинчен çырнă хайлавсем кăмăла çĕклеççĕ.

Яков Ухсай хайлавĕсенчи сăнарсем ĕçпе, чăн-чăн хĕрÿ пурнăçпа çыхăннă. Çыравçă хăйĕн сăнарĕсене нихăçан та ĕçрен уйăрса кăтартмасть.
Вăл хăй те мĕн ачаран ĕçре пиçĕхсе уснĕ, унăн поэзийĕнче те тăван уй-хирсен, ешĕл вăрмансен, шăнкăр-шăнкăр çăл куçсен, тăрă кÿлĕсен çепĕçлĕхĕпе илемлĕхĕ,чăваш халăхĕн ĕçченлĕхĕпе типтерлĕхĕ, чăваш çĕр-шывĕпе унăн çыннисен пурнăçĕ курăнать. Çĕр-аннерен, хамăр ÿссе çитĕнсе çын пулнă çĕр-шывран нихçан та уйрăлмалла мар, халăхран, тăван чĕлхерен ютшăнни, хăвна хăв пысăка хуни кăкăр ĕмĕртсе ÿстернĕ амăшне ывăлĕ пăрахнипе пĕрех текен шухăшпа пурăнакан поэт хăйне «эпĕ-хресчен ачи, хресченле шухăшлатăп», тенĕ. Пирĕн те пурнăç тăпраран пуçланнине яланах асра тытмалла, çĕр ĕçне хаклама тăрăшмалла.
Ĕçлемен чухне этемĕн

Тутлă мар çĕрле ыйхи

Курăнать ăна, атьсемĕр,

Ют пекех тăван уй-хир.

(«Кĕлпуксем». 257 стр.)

Тĕп пайĕ
«…Пулман чăвашăн çĕр чĕлхи поэчĕ»

Яков Ухсай


Хăйĕн ачи-пăчине чăваш мĕн пĕчĕкрен ĕсе юратма хăнăхтарса, вĕрентсе ÿстернĕ, пĕчĕк ачасем ашшĕ-амăшĕпе пĕрле вăй çитнĕ таран яланах ĕçе хутшăннă. «Ĕçчен çынна ял савать», тенĕ, çакă вара Ухсай Яккăвĕн «Кĕлпук мучи», «Акăшкÿл», «Хура тăпра», «Çул» хайлавĕсенче тĕп никĕсре темелле. Пархатарлă та тăрăшуллă ĕç вăл- поэт поэзийĕнче хăйне уйрăм, пысăк тема. Яков Гаврилович хитрелĕхе çĕр çинче, ĕçчен çынсем хушшинче тупать, унăн пĕтĕм пултарулăхĕ ĕçчене пысăк хисепе хурса мухтасси, унăн чун-чĕрине кăтартса парасси пĕлтерĕшлĕ вырăн та. «Эпĕ – хресчен ывăлĕ, хресченле шухăшлатăп та», -текен шухăш поэтăн çине-çинех палăрать:
«Çамку çинчен тарна шăлан та алла тытса çÿле пăхан», «Эп пулнă пĕчĕк ачаран Силпи таврашĕнчи сухаçă» («Çĕртме»,стр 30), «Этем ун чух, манса ыйха, вĕт шăллă çурлана мухтанă, каçалăк умĕнче тарланă», «Ыраш çăкри ман ÿтĕмре, мана лекмен пасар кулачĕ», «Уй-хир пуянлăхĕ манра. Ут-тирĕм йĕтĕр пек чăп-чăмăр» («Çурла уйăхĕ», 31-32 стр.), «Ĕçре чукмар пек пулнă аллăн тупанĕ хытă-акă паллă!- Хĕвел хуратнă ман сăна» («Кĕрхи кĕреке», 35 стр.), «Уй-хирте пуçтарнă вăй-хăват ÿтĕме туллии кĕрсе шăранчĕ» («Çурхи ÿкерчĕк», 60 стр.), «Уяр çанталăкра кĕлте кĕртме çÿретнĕ урапа, тусан вĕçтернĕ, каç лашапа васканă çереме» («Шуратăл хĕрринче», 61 стр.), «Хура тăпра чавса ĕçленĕ майăн ÿт-тир тĕрекленет ĕмĕрлĕхе», «Манра типмен ĕçчен йăхсен тымарĕ, кахаллăх иленмен вĕри юна» («Кăмăллă калаçу», 55-56 стр.), «Эпĕ кĕске авăрлă пĕчĕк çивчĕ пуртăпа, яланхи пек, хамăрла ĕçре хытнă алăпа Кантăр вар вăрманĕнче каснă çамрăк çăкаран сÿнĕ çичĕ пушăтран эхлетсе пукан çинче хам хуçса, тирсе хамах тунă çĕн çапатапа мĕскĕн мар» («Çул çинче», 153 стр.), «Пусă саралсан, çурла тытрăм эп хыткан алла. Пĕтĕм   

халăх пур вăйпа тăватшарăн кар тăрса авăн çапнă вăхăтра эп эхлетрĕм тăпачпа» «Çул çинче», 156 стр.), «Эпĕ ачаш мар ача,… вăрманпа хирте анчах тупрăм хам кура илем», «Юрласшăн эпĕ çеç, пĕччен кăна-и? Тăпра ÿстернĕ тырă пĕрчине» (Пишпÿлек», 171 стр.)

Ухсайшăн кĕр мăнтăрĕ, çĕмелсемпе тулнă уйсем, самăр выльăх-чĕрлĕх, кĕрхи тулăх кĕреке илемлĕ Тăван çĕр-аннемĕр çине çирĕп тымар янă поэзи сĕтеклĕ тесе каланă вăл:
Хаваслă эпĕ –тутлă утă

Çăра ÿссен çарансенче.


Поэта вăхăтра çĕртме туса хăварни, тарăн сухаланă кăпăш тăпра витсе тăракан уй-хир ытларах кăмăла кайни çак йĕркесенче те курăнать:
Хирте çеçке ÿсмен чухне

Хитре хура тăпра хавачĕ,

Сĕткенлĕ пашкăрса кулачă

Пырса ларать сĕтел çине.

Вара ун тутлă сĕткенне

Мухтатăп эп, тăпра поэчĕ.

(«Иванов вăрманĕ», 188 стр.)

Ухсай Яккăвĕн поэзийĕнче çĕр хăй тĕллĕн çеç сăнарланмасть. Кунта яланах тĕп вырăнта çăкăр тăрăшса ÿстерекен çĕр ĕсченĕсем:
Халăх тарĕпе ĕçченĕ,

Уйăхпа хĕвел çути

Тырпула кĕрсе пĕрлешнĕ

Пур унта тăпра тути. 

(«Кĕлпук мучи», 158 стр.)
Ял ĕçченĕсем вĕри чун-чĕреллĕ те уçă кăмăллă, хăюллă та хаяр. Вĕсем-нимле йывăрлăхра та парăнман, яланах ыррине ĕмĕтленекен таса чунлă та хастар çынсем. Ĕçĕн ытарайми илемĕпе пархатарĕ-вĕçсĕр-хĕрсĕр анлă хирте хумханакан тырпул:

Кайăк пек кĕрет хаваслăх
Халăх кăмăлне вĕçсе.

Туртăнать хăватлă алă,

Тулалла, хире, ĕçе!
(«Ту урлă çул», 198 стр.)


Поэт суха ĕçне çăмăллатса кăтартмасть. Ĕç вăл тăрăшмасăр пулакан ансат япала мар, унта хăв пултарнă таран вăй хумалла. Çакна асра тытни пархатарлă ĕç тăвакан кашни çынна хисеплеме, ун умĕнче тарават пулма кирлине пĕлтерет:

Сухара чăваш çынни тарланă,

Ĕшенсе çитсен çĕрле вара

Çывăрма минтер пек курăк сарнă,

Хунă пуç айне хура тăпра. 

(«Акăшкÿл», 95 стр.)
«Манăн тăван çер авалтан халăхшăн нушаллă пулнă, çынсен тарĕпе, вĕри куççулĕпе тата таса юнĕпе исленнĕ. Вăл манна ачаран хаклă, чунтан эпĕ ăна юрататăп. Ача чухне çак çĕр çинче çалтăрсем çине пăхса телей ыйтса кĕлтăваттăм, вăл телее кунтах  тупрăм та эпĕ, çавăнпа тăван çĕр умĕнче 
парăмлă пулса тăтăм-хамăн ĕçпе çав парăма татма манăн çĕр çинчен каламах тивет»,-çапла хаклать Ухсай хăйĕн пултарулăхне. Унăн сăмахĕ чăн пулнине çак йĕркесем тăрăх палăртатпăр:

Эх, хура çĕр, тĕнчере

Çук санран та мăнтăрри,

Çавăнпа та чĕрере

Çуралать мухтав юрри.

(«Ту урлă çул», 201 стр.)
Çĕр ĕçĕ сăваплă та пархатарлă, пурне те пурнăçпа ырлăх паракан пулнине çирĕплетсе:

Сиплĕ çĕрĕн пур илемĕ,
Чапĕ те пур мухтама-

Тивĕç ун ачи-этемĕ

Хăй çĕрне сума сума.
Вăл сана куллен çитернĕ,

Унăн хаклă тăпринчен

Илнĕ пысăк вăй сĕткенĕ

Пулнă кăкăр сĕтĕнче

Çĕр сана усранă тутă-

Хисепле те сума су.

(«Акăшкÿл», 195 стр.)
«Чăваш халăхĕ ĕлĕк-авалтанах çĕре пурлăх амăшĕ вырăнне хурса хисепленĕ. Ваттисем çамрăксене çĕре пĕтĕм чунтан-вартан юратма вĕрентнĕ»,-тесе çырнă вăл «Çĕр чĕлхи» ятлă статйинче. «Атте-анне» поэминче те: 

Çĕре-Анне, ĕçе-Аттемĕр тейĕр,

Ырра вĕрентĕр çамрăк-кĕрĕме,-тесе каланă.
Поэмăри «…пуç тайăр ĕçре чап илнĕ хамăр халăха!» текен сăмахсем пирĕншĕн халал пекех янăраççĕ. Ăна асра тытни кирек хăçан та сăваплă пулĕ.

 «Çăкăр кăвапи тавра сăврăнса çÿрет тĕнче»
Яков Ухсай


«Çăкăр пулсан-савăнăç та пулать.  Çăкăр вăл яланах чи кирлĕ çимĕç, мĕнпур пуянлăх виçи»,-тесе ахаль каламан ĕнтĕ Л.И.Брежнев хăйĕн «Çерем çĕр» кĕнекинче хресченĕн сăваплă та пархатарлă ĕçне мухтанă май. Яков Гаврилович та «Çăкăр кăвапи», «Пишпÿлек», «Çул çинче» сăввисенче уй-хир ĕçĕн илемĕ пирки-çăкăр пирки-хавхаланса, хĕрÿленсе çырать. Аслă уяври пек чыслаççĕ ял çыннисем хайсем пахса çитĕнтернĕ, пĕçерсе кăларнă çăкăра!

Чăвашăн тĕп апачĕ-çăкăр. Пурнăç пуянлăхĕ-çăкăр çитсе пынинчен килет, çавăнпа ваттисем «Çăкăртан асли никам та çук», тенĕ. Çăкăр-этем ĕçĕ-хĕлĕн тупсăмĕ, çĕрпе хĕвел парни. Акă еплерех калать поэт:

Анчах, ыльăм, çук иккен

Тĕнчере чи-чи кирли

Пĕтĕм халăх çиекен

Ырă çăкăртан тутли.

Çакă çутă тĕнчере

Чи мăнни пĕр çăкăр çех!

Çыннăн çăкăр çинипе

Вăй-хал та пур, ăс та пур.

Пичĕпе те куçĕпе

Вăл хăй те ун чух маттур.

Пĕтĕм халăх умĕнче

Çăкăр пур чухне анчах

Туйăнать пире тĕнче

Тăкнă пек ума ахах.
Ан тăк ун тĕпренчĕкне

Çул çине е хыт çĕре.
Эс, ачам, тĕпренчĕке

Ывăтса ярсан, тÿрех

Вăл лекет те инкеке

Макăрать ача пекех.

(«Çăкăр кăвапи», 145-147 стр.)


«Эпĕ тăваттă çурăра пулнă пулин те,-аса илнĕ поэт,-мана атте пĕр ăса вĕрентсе илчĕ. Астăватăп, аслисемпе пĕрле кăнтăр апатне кĕтсе лараттăм. Ăнсăртран тенĕ пек, хам умри çăкăр тĕпренчĕкне çĕре ÿкертĕм. Çав хушăрах çамкаран хытă çапнине туйса илтĕм. Ку вăл аттен кашăкĕ пулчĕ иккен.


-Çăкăра ан сапала…Санран хур куракан тĕпренчĕксем чунĕ ыратнипе йĕрсе яма пултараççĕ.-терĕ вăл ним пулман пекех.


Ăслă пек курăнса чееленме пĕлмен атте мана ансат та сăваплă тĕрĕслĕхе-никам та çăкăртан аслă, нимĕн те çĕртен хаклă пулма пултарайманнине хăйне май ăнлантарчĕ». Ашшĕ пурнăç çулĕ çине тухма хатĕрленекен ывăлне пил пани ĕмĕрлĕхех асра юлнă, çавăнпа та Ухсай:

Ĕмĕрлĕх атте-анне

Ылтăн мул пилленĕ пек

Çăкăрăн кăвапине

Çирĕм эп типтерлĕхпе.

Халăх ăсĕпе йăлин

Тивĕçне сума сума

Пĕр тĕпренчĕк те пулин

Укермерĕм хам ума,-тенĕ.

(«Çăкăр кăвапи». 147-148 стр.)
Поэт мĕн ачаран çĕр ĕçĕпе пурăннă, чăваш çăкрине çисе ÿснĕ:

Ыраш çăкри ман ÿтĕмре,

Мана лекмен пасар кулачĕ.
(«Çурла уйăхĕ», 31 стр.)

е 

Йÿçĕ çăкăр, тутлă турăх

Çирĕплетрĕç ÿтĕме

(«Тахçанах кĕрхи хура çĕр…». 47 стр.)
Эп хам пĕçернĕ çăкăр тутлă

Ютри çынсем пĕçернинчен.

(«Тĕве утти пекех тип-тикĕс…».71 стр.)


Аслă уяв пек чыслать поэт халăх пăхса ÿстернĕ çăкăра. Чунри савăнăçа, çут çанталăк паракан ырлăха Яков Гаврилович хут çине ÿкерме васкать:
Иртсе çухалчĕ çумăр çулĕ,

Телейĕм çурĕ хирсене,

Тырпулĕ çурĕ, çурĕç çуллă

Хăпартусем сĕтел çине.

(«Иртсе çухалнă çумăр».28 стр.)
Ака-суха туса ÿстертĕм тырă,

Унтан пĕçернĕ кăпăш çăкăра

Чĕлшер касса, çырма пуçлатăп юрă…

Юрласшăн эпĕ çеç, пĕччен кăна-и?

Тăпра ÿстернĕ тырă пĕрчине.

(«Ака-суха туса ÿстертĕм тырă». 171 стр.)


Халăхра çапла каланă: çăкăр – тăрантаракан, çăкăр – атте. Çăкăра хисеплеменнине чи пысăк çылăх тесе шутланă.
Ĕçлесе аран-аран

Тупнă çăкăр ылтăн пек,

Умĕнчи кулачăран 

Тутлă та çемçе, сипек.

(«Кĕлпук мучи»)
Халăхпа ÿстернĕ тыррăн

Перекечĕ пулмалла

Çĕнĕ çăкăртан тĕпренчĕк

Кĕсьере тăрса юлсан,

Ваттисем пĕрре те ĕлĕк

Пăрахма, тăкма хушман

Çăкăртан хăвна ху пысăк

Курăнни сиенлине

Астума кашни мухтанчăк

Çырмалла çамки çине.

(«Кĕлпук мучи».        стр.)
     
Çăкăр пире пурнăç парать, вăй-хала çирĕплетет, кăмăла çĕклет, пĕр-пĕринпе хутшăнма пулăшать. Пирĕн кĕрекере çăкăр  яланах хисеплĕ вырăнта  
пултăр, ун çине пурте савса пăхчăр, типтерлĕ тыткалаччăр, малашне те ырă кăмăлпа пурăнма вăй илччĕр.

Ĕлĕк чăваш ытла та йывăр пурнăçпа пурăннă, анчах уншăн тăвар сапнă çăкăр чĕлли тутлăран та тутлă апат шутланнă. Çавăнпах пулĕ Пушкăрт çыннисем хăйне хисеплесе ăшшăн çăкăр-тăварпа кĕтсе илнине хакласа Яков Ухсай çăкăра алла илсе чуп туса: «Тавах сире, тăвансем, пире çăкăр-тăварпа 
кĕтсе илнĕшĕн. Çĕр çинче çăкăртан асли нимĕн те çук. Вăл пулсан пурнăç та, сăвă-юрă та пулать. Сĕтелĕрсем çинче яланах çакăн пек çăкăр пултăр»,-тенĕ.
Ĕçчене пысăк хисепе хурса мухтакан поэтăн чĕлхи те илемлĕ, пуян, çакна хăш-пĕр тĕслĕхсемпе çирĕплетсе пама пултаратпăр:

-Кăвапа та, куç та пур çăкăрта, çĕр ачинче.

-Çăкăр кăвапи тавра çаврăнса çÿрет тĕнче.

-Çăкăртан та аçунтан пысăк ан пул.

                                                            («Çăкăр кăвапи»)

-Ĕçленĕ чух çеç эсĕ çи те какăр! 
                                                           («Пишпÿлек». 171 стр.)

-Ĕçлемен чухне этемĕн тутлă мар çĕрле ыйхи.

                                                           («Кĕлпуксем». 257 стр.)

-Çĕре-Анне, ĕçе-Аттемĕр тейĕр.(245 стр.)

-Тирпейлĕ аннĕрсем çуратнă чĕре çуркамăç йăмăксем. Типтерлĕ 

аçăрсем юратнă  куç шăрçисем пек шăллăмсем…пуç тайăр ĕçре чап 
илнĕ хамăр халăха!» («Атте-анне» поэма.249 стр .)

Яков Ухсай ял тематикипе сăвăсемпе  очерксем, поэмăсемпе роман çырчĕ. Çавăнпа пĕрлех унăн çĕр çинчен хаçатсенче пичетленнĕ статйисем те пысăк пĕлтерĕшлĕ пулчĕç. Вĕсенче çыравçă пурнăç пирки философилле шухăшлама пĕлни, çĕре хисеплеме чĕнсе калани савăнтарать.Вĕсенче яланлăхах асра юлакан сăнарсемпе паллашатпăр: Кĕлпук мучи, Чинавье инке, Уртемей. Пĕтĕмлетсе Ухсай çырнă йĕркесемпех калас килет:
Поэт таланчĕ çитĕнет

Чи шăплăхра анчах хитрее.

Ун кăмăлĕ тĕрекленет

Çилре, шывра та кĕрлевре!

